Antibiotika-kanning

Gransking í mótstøðuførum bakterium

Ikki vísindalig frágreiðing

Í tí føroyska samfelagnum er sera lítil vitan um antibiotika-mótstøðuførið hjá bakterium. Antibiotika-mótstøðuførar bakteriur eru í vøkstri runt allan heimin. Hetta hevur havt við sær, at sjúklingar ikki kunnu viðgerast við antibiotika ímóti hesum mótstøðuføru bakterium og tí mugu  ígjøgnum eina drúgvari viðgerð.

Í Føroyum finnast eingin tøl fyri hesum, men sammeta vit okkum við grannalondini, so er væl hugsandi, at sama er galdandi í Føroyum. Í Íslandi til dømis, har nógv breiðsporað antibiotika hevur verið nýtt, er trupulleikin viðvíkjandi mótstøðuføri sera umfatandi. 

Henda granskingarverkætlanin er av stórum týdningi fyri tað føroyska samfelagið, tí hon fer at geva okkum týdningarmikla vitan um støðuna í antibiotika-mótstøðuførinum í  humanum bakterium. Eingin dáta eru skrásett í Føroyum um mótstøðuførið hjá bakterium ímóti antibiotika, og tískil er eingin vitan, hvørt tann medisinska viðgerðin í løtuni er munagóð.

Tá ið vit hava fingið vitan um antibiotika-mótstøðuførið í humanum bakterium, so kunnu teir medisinsku myndugleikarnir nýta  hesa vitan, tá ið bakteriellar sjúkur skulu viðgerast. Eitt nú kunnu fleiri sjúkuútgreiningar gerast, og somuleiðis kann  smalsporað antibiotika verða nýtt.

Verkætlanin, sum er fíggjað av Granskingarráðnum við 1.227.176 mio kr, Bp Amoco við 500.000 kr og Chevron Texaco við 200.000 kr fer at snúgva seg um antibiotika-mótstøðuførar bakteriur nevndar Streptococcus pneumoniae, Streptococcus pyogenes og Escherichia coli.

Fyrsta stigið í verkætlanini fer at snúgva seg um

· kanning av antibiotika-nýtsluni í Føroyum, og sammeta hetta við nýtsluna í Danmark og Íslandi.

· innsavning av upplýsingum frá Landsapotekaranum í ávikavist Føroyum og Íslandi. 

· greining av nýtsluni av teimum antibiotikasløgum, ið verða kannaði í verkætlanini, og síðan verður hetta sammett við nýtsluna í Danmark og Íslandi. Hetta verður gjørt, tí at nýtslan av antibiotika kann hava ávirkan á tað mikrobiella mótstøðuførið.

Næsta stigið í verkætlanini fer at snúgva seg um

· kanning av mótstøðuførinum hjá nevndu bakterium, og sammeta isolatar í føroyska samfelagnum við isolatar í Danmark og Íslandi.

· royndartøku frá sjúklingum, frískum fólki og børnum á dagstovnum. Ætlanin er, at royndir skulu verða savnaðar úr øllum Føroyar í einum 2-ára skeiði.

Kanningararbeiðið verður á kanningarstovunum á Landssjúkrahúsinum og Heilsufrøðiligu starvsstovuni.

1. Streptococcus pneumoniae
Fyri bakteriuna Streptococcus pneumoniae verður nasaípotan tikin frá 1000 tilvildarligum børnum, sum ganga á vøggustovu og í barnagarði. Verður nakað funnið, sum krevur medisinska viðgerð, setur Pál Weihe seg í samband við foreldur/verja.

2. Streptococcus pyogenes
Frá kommunulæknunum skulu 400 royndir fáast til vega av bakteriuni Streptococcus pyogenes, sum skulu takast frá sjúklingum í samband við viðtalu fyri hálspínu. Kommunulæknin fær svar upp á royndina 2 dagar eftir, og tann medisinska viðgerðin hjá sjúklinginum er ikki tengd at dyrkingunum. 
3. Escherichia coli
Mótstøðuførið hjá bakteriuni Escherichia coli verður kannað við at fáa 400 landroyndir til vega frá kommunulæknum úr øllum Føroyum. 

Kommunulæknar fáa einki gjald  fyri hjálpina, og luttakarar fáa einki gjald fyri sjálva luttøkuna.

Tað er sjálvboðið at luttaka í verkætlanini, og um tann spurdi velur ikki at luttaka, so fær hetta ongar avleiðingar fyri hann. Eisini ber til at broyta meining og taka seg burturúr kanningini. Allar upplýsingar, sum vit fáa frá luttakarunum, verða skrásettar í trúnaði. Tað verða bert undirritaða og Pál Weihe, ið fara at síggja tað, sum verður skrásett, og er henda skráseting góðkend av Dátueftirlitinum.

Vinarliga

Marita Debess Magnussen

Medisinskur Mikrobiologur

Heilsufrøðiliga starvsstovan

FO-100 Tórshavn

Fartlf.: 556492

T-post: mdm@hfs.fo

PAGE  
1

